
HƏYAT VƏ FƏALİYYƏTİ 

Sevda Yusif qızı Məmmədəliyeva 1946-cı il noyabrın 14-

də Bakı şəhərində akademik ailəsində anadan olmuşdur. 1962-

ci ildə Bakı şəhər 6 saylı orta məktəbi eksternat qaydası ilə və 

Bakı şəhər 2 saylı Uşaq Musiqi məktəbini bitirdikdən sonra 

Azərbaycan Dövlət Universitetinə (indiki Bakı Dövlət 

Universiteti) daxil olmuş, 1967-ci ildə Universiteti fərqlənmə 

diplomu ilə bitirmişdir. Elə həmin il Azərbaycan Respublikası 

Elmlər Akademiyasının aspiranturasına daxil olaraq elmi 

fəaliyyətə başlamışdır. Namizədlik disertasiyasını müdafiə 

etdikdən sonra 1970–1983-cü illərdə Azərbaycan Respublikası 

Elmlər Akademiyasının elmi-tədqiqat institutlarında əvvəl kiçik 

elmi işçi, sonradan böyük elmi işçi vəzifələrində çalışmışdır. Bu illər S.Məmmədəliyeva böyük elmi 

işçi (1974) və dosent (1983) elmi adlarını alır. S.Məmmədəliyeva 1983-cü ildən Azərbaycan 

Memarlıq və İnşaat Universitetində pedaqoji fəaliyyətə başlayaraq, ardıcıl olaraq dosent, professor, 

kafedra müdiri vəzifələrində işləyir. 1987-ci ildə S.Məmmədəliyeva Azərbaycan Respublikası Elmlər 

Akademiyasının Fəlsəfə və Hüquq İnstitutunda bir illik stajirovka keçir. 1994-cü ilin yanvar ayında 

Azərbaycan Respublikası Elmlər Akademiyasının Fəlsəfə və Hüquq İnstitutunun İxtisaslaşdırılmış 

elmi şurasında 090011 – "Sosial fəlsəfə" ixtisası üzrə doktorluq dissertasiyasını uğurla müdafiə edir 

və fəlsəfə elmləri doktoru elmi dərəcəsi alır (1994). 1996-cı ildə elm, mədəniyyət və təhsil sahəsində 

xidmətlərinə görə S.Məmmədəliyeva "Bilik" Azərbaycan Maarif Cəmiyyətinin medalı ilə təltif 

olunaraq akademik Yusuf Məmmədəliyev adına mükafatın laureatı olur. 1997-ci ildə 

S.Məmmədəliyevaya professor elmi adı verilir. 1999-cu ildə S.Məmmədəliyeva Azərbaycan 

Memarlıq və İnşaat Universitetinin kafedra müdiri vəzifəsinə seçilir. S.Məmmədəliyevanın elmi 

fəaliyyəti müasir elm və təcrübənin ən aktual problemlərindən biri olan sosial fəlsəfə ilə bağlıdır. 

S.Məmmədəliyevanın əsərləri yalnız Azərbaycanda deyil, xaricdə də elmi ictimaiyyət tərəfindən 

tanınmışdır. 

1997-ci ildə sosial fəlsəfə üzrə silsilə işlərinə görə o, Beynəlxalq Ekoenergetika 

Akademiyasının həqiqi üzvü, 1999-cu ildə Rusiya Ekoloji Akademiyasının əcnəbi üzvü, 2000-ci ildə 

NOOSFERA Beynəlxalq Akademiyasının həqiqi üzvü seçilmişdir. 

2001-ci ildə S.Məmmədəliyeva Azərbaycan Milli Elmlər Akademiyasının "Fəlsəfə" ixtisası 

üzrə müxbir üzvü seçilmişdir. 1998-ci ildə prezident seçkilərində Heydər Əliyevin vəkili kimi fəal 

iştirak etmişdir. 

1999-cu il avqust ayının 4-də Azərbaycan Respublikasının Prezidenti cənab Heydər Əliyevin 

fərmanı ilə S. Məmmədəliyeva Azərbaycan Respublikası mədəniyyət nazirinin müavini təyin 

edilmişdir. 

2023-cü il mart ayının 1-də Azərbaycan Respublikasının Prezidenti cənab İlham Əliyevin 

sərəncamı ilə Azərbaycan Respublikası mədəniyyət nazirinin müavini vəzifəsindən azad edilib. 

Mədəniyyət sahəsində elmi-praktik baza yaratmaq məqsədilə S. Məmmədəliyevanın təşəbbüsülə 

Mədəniyyət Nazirliyində mədəniyyət siyasəti şöbəsi yaradılmışdır. Bu şöbə beynəlxalq təşkilatlar və 

elmi institutlarla (Avropa Şurası, UNESKO, Avropa İttifaqı, MDB ölkələrinin mədəni əməkdaşlıq 

üzrə Şurası, TÜRKSOY) əməkdaşlıq əsasında mədəniyyət sahəsində yeni siyasət işləyib hazırlayan 

elmi laboratoriya kimi fəaliyyət göstərmişdir. 

1999-cu ildən başlayaraq, S. Məmmədəliyevanın bilavasitə iştirakı ilə mədəniyyət siyasəti 

sahəsində bir sıra milli və beynəlxalq elmi proqramlar işlənib hazırlanmışdır. Onların sırasında 

"Azərbaycan Mədəniyyətinin Dövlət Strateji İnkişaf Proqramı", "Yoxsulluğun Azaldılması və 

İqtisadi İnkişaf üzrə Dövlət Proqramı" mühüm yer tutur. S.Məmmədəliyeva mədəniyyət sahəsində 

beynəlxalq elmi layihələrin koordinatorudur. 

 Bunlardan Avropa Şurasının Mədəniyyət Komitəsi və Mədəniyyət Siyasəti üzrə Bonn 

Müqayisəli Tədqiqat İnstitutu (ERİCarts) ilə birlikdə həyata keçirilmiş "Azərbaycanda mədəniyyət 

siyasəti: əsas fakt və təmayüllərin kompendiumu" elmi layihəsi xüsusi qeyd olunmalıdır. Bu layihə 

əsasında hazırlanmış "Azərbaycan Respublikasında mədəniyyət siyasəti" elmi icmalı İnternet 

saytında (WWW. cultural policies.net) yerləşdirilmişdir.  

Kompendiumun onlayn versiyası 2002-ci ildə Kaliforniya Universitetinin "Sosial elmlər 

sahəsində ən yaxşı işə görə" mükafatına layiq görülmüşdür. Avropa Şurasının "Stage" regional 

layihəsinin mühüm mərhələsi olan "Mədəni siyasət üzrə milli məruzənin müəlliflərindən biri S. 

Məmmədəliyevadır. Məruzə Avropa Şurası tərəfindən nəşr edilmiş, İnternet saytında 

yerləşdirilmişdir. (http://"culture.coc.int/ Restricted/cccult/enq /2002/ CDAİLT(2002)28A_E_Azeri. 

doc) Milli Məruzənin təqdimatı Avropa Şurasının Mədəniyyət üzrə Rəhbər Komitəsinin iclasında 

(Strasburq, 2001) və Bakı şəhərində keçirilən Milli debatlarda (2002) olmuşdur. Bu sənədin müstəsna 

əhəmiyyəti Azərbaycan Respublikasının Prezidenti cənab Heydər Əliyevin iştirakçılara müraciətində 

qeyd edilmişdir. S.Məmmədəliyeva Avropa Şurasının "Münaqişənin mədəniyyət vasitəsilə aradan 

qaldırılması" və "Kiyev Təşəbbüsü", həmçinin UNESKO-nun "Mədəni çeşidlilik", "GUÖAM 

ölkələrinin mədəniyyət üzrə observatoriyası" proqramlarının milli koordinatorudur. 

S.Məmmədəliyeva 1999-cu ildən Avropa Şurasının Mədəniyyət üzrə Rəhbər Komitəsinin üzvü, 

Mədəniyyət üzrə Komitənin bütün iclaslarının iştirakçısıdır. O, Komitənin Strasburqda keçirilən 

iclaslarında, Fransa, Rusiya, Portuqaliya, İsveçrə, Xorvatiya, Almaniya, Yunanıstan, Hollandiya, 

Türkiyə və s. ölkələrdə keçirilən beynəlxalq konfrans və simpoziumlarda çoxsaylı məruzələrlə çıxış 

edir. Bu konfrans və simpoziumların nəticələri üzrə materiallar nəşr olunmuşdur. 

2007-ci ildə Avropa Şürasının Mədəniyyət üzrə Rəhbər Komitəsinin Bürosunun üzvü 

seçilmişdir. Sosial fəlsəfə və kulturologiya sahəsində tanınmış alim olan S.Məmmədəliyeva bir çox 

beynəlxaq və respublika səviyyəli elmi forum, dəyirmi masa, seminarların iştirakçısıdır. 120-dən çox 

elmi işlərin, o cümlədən 9 kitabın müəllifidir. Azərbaycan mədəniyyətinin inkişafının elmi bazasının 

yaradılması üçün onun son illərdə nəşr edilmiş əsərləri – "Azərbaycanda mədəniyyət siyasəti" (elmi 

icmal, 2002), "Azərbaycanın mədəniyyət siyasəti" (Avropa Şurasının "Stage" layihəsi əsasında, 

2003), habelə "Qloballaşma dövründə mədəniyyət" (2004), "Mədəniyyət və insan" (2005) 

monoqrafiyaları xüsusi əhəmiyyət kəsb edir. 

"Xoşməramlı səfir", "Mədəniyyətimizin və mədəni incilərimizin hamisi", "Kitabxanalar 

biliklər cəmiyyətində" və "Azərbaycan kitabxanaları XXI əsrin informasiya məkanında" kitablarının 

tərtibatçısı olmuşdur. 


